
Annotatsiya: Bu tezisda klasterlar va ularning iqtisodiy ta`limotdagi o’rni 

haqida qisqacha ma`lumot berilib o’tiladi. 

Kalit so’zlar: Turizm klasterini zamonaviy ko’rinishi, klasterni yuritishda 

infratuzilma omillari, klaster chegaralari, ta’sir etuvchi omillar. 

 

Turizm klasteri zamonaviy turizm industriyasining ancha istiqbolli 

yo‘nalishi hisoblanadi. Klaster yaratish yalpi hududiy mahsulotni bir necha 

barobar oshirish imkonini beradi. Gap shundaki, klaster oʻzining ta’rifidan kelib 

chiqib, turli turizm biznesi subyektlarining birgalikdagi ishini nazarda tutadi, bu 

esa ularning birgalikdagi faoliyatidan daromadlarni oshirish imkonini 

beradi.Turizm klasteri - ixtiyoriy asosda birlashgan kompaniyalar faoliyatini oʻz 

ichiga olgan rekreatsion hududdir. Firmalar faoliyati oʻzaro bogʻliqdir, shuning 

uchun bir firmada muammolar yuzaga kelganda, vaziyatni hal qilish uchun 

boshqa firmalar ishga kirishadi, chunki muammolarni yakka holda hal qilish 

nafaqat klaster yaratish mohiyatiga zid keladi, balki butun klaster daromadini 

kamaytiradi. Klasterlarni yaratishda infratuzilma omillarini hisobga olish, 

shuningdek, tabiiy va iqlimiy omillarni baholash kerak. Klasterning tashkil 

etilishi qator muammolarni hal etishi mumkin: infratuzilmani yaxshilash, yalpi 

hududiy mahsulotda turizmdan tushgan daromad ulushini oshirish hisobiga 

iqtisodiyotni mustahkamlash, mintaqadagi ekologik vaziyatni yaxshilash.  

Avval klasterning joylashuvi va chegaralari toʻgʻrisida qaror qabul qilish, 

shuningdek markazlarni aniqlashtirish kerak. Bunda markazlar bir nechta boʻlishi 

mumkin, ular klaster ichida bir-biri bilan raqobatlashmagani, balki bir-birini 

toʻldirishi yaxshiroqdir. Klaster chegaralarini aniqlash uchun mintaqani oʻrganish, 

qaysi diqqatga sazovor joylar eng mashhurligini va shuning uchun u yerda 

markazlarni yaratish foydaliroq ekanligini aniqlash kerak. Klaster chegaralarini 

aniqlash turizm klasterini yaratishda ham muhim vazifa hisoblanadi. Shuni 

tushunish kerakki, chegaralarni belgilashda boshqa mintaqalar bilan 

bogʻlanganlik va boʻlajak turistlarning oʻziga xos xususiyatlari kabi omillarni 

hisobga olish kerak. 

Jahon tajribasi shuni ko‘rsatadiki, turizm klasterining tashkil etilishi 

iqtisodiy jihatdan orqada qolgan hududlarning rivojlanishiga turtki beradi, 

klasterda sarflayotgan mablag‘lari evaziga mintaqa iqtisodiyotini 

rivojlantirayotgan sayyohlar oqimini jalb qiladi. Ikkinchi afzallik - sarmoyalarni 

jalb qilish va buning natijasida klasterda infratuzilmani rivojlantirish hisoblanadi. 

Buning hisobiga qo‘shimcha ish o‘rinlari yaratiladi. Ishlab chiqarish, fabrika va 

xususiy tadbirkorlik subyektlari faoliyati kuchaytiriladi. Investitsiyalar va 

sayyohlar tomonidan sarflangan mablag‘lar hisobidan yangi sanoat tarmoqlarini 

rivojlantirish imkoniyati paydo bo‘ladi. Klaster yondashuvining yangiligi 

shundaki bu barcha hududiy ijtimoiy, iqtisodiy rivojlanishiga inovatsion 

yondashuv katta ahamiyat kasb etadi chunki bu ish bilan bandlikni oshirishda, 

byudjet daromadlarni ko’paytirishda boshqa turli xil yondoshuvlarda namoyon 

bo’ladi. Turistik klasterlar har qanday mamlakatda turizmning rivojlanishini tahlil 

qilishdan oldin unga ta’sir qilinadigan omillarni sanab o’tamiz:  

 Siyosiy  

 Iqtisodiy  

 Ijtimoiy-demografik  

 Ma’daniy  

Hozirgi vaqtda klasterlar mamlakat iqtisodiyotining raqobatbardoshlikni 

ta’minlovchi mexanizmi hamda iqtisodiy o‘sish drayverlari hisoblanmoqda. 

Dunyoning rivojlangan va rivojlanayotgan mamlakatlarida klasterlar sonining tez 

ortib borayotgani ham ularning samaradorligi yuqori ekanligidan dalolat. 

Jumladan klaster nazariyasining asoschisi Maykl Porterning fikriga ko‘ra, 

mamlakat raqobatbardoshligini uning alohida firmalari emas, balki turli 

sohalardagi firmalar uyushmasi - klasterlarning xalqaro raqobatbardoshligi 

prizmasi orqali ko‘rib chiqish kerak va ushbu klasterlarning ichki resurslardan 

samarali foydalanish salohiyati muhim ahamiyatga ega. 

Klasterlar bo‘yicha rivojlangan mamlakatlar tajribasi 

Hozirgi kunda klasterlar dunyodagi yetakchi mamlakatlar iqtisodiyotining 

qariyb 50 foizini qamrab olgan. Masalan, AQShda klasterlar soni – 380 

tani tashkil etgan holda, mamlakatda faoliyat olib borayotgan yirik 

korxonalarning yarmidan ko‘pini birlashtiradi. Mamlakat YaIMining 

60 foizi ushbu klasterlarning ulushiga to‘g‘ri keladi. Italiyada sanoatda band 

bo‘lganlarning 43 foizi 206 ta klasterda mehnat qiladi va mamlakat 

eksportining 30 foizdan ortig‘i ushbu klasterlarning hissasiga to‘g‘ri keladi. 

Finlyandiyaning makroiqtisodiy siyosatida klasterlarga juda katta e’tibor 

berilgan. Jumladan, yog‘ochni qayta ishlash, qog‘oz mahsulotlari, uyali aloqa 

uskunalari, telefonlar ishlab chiqarish to‘liq klasterlar nazorati ostida va bu 

tarmoqlar mamlakat eksportida yetakchi o‘rinni egallaydi. Xitoyda 60 dan ortiq 

maxsus klaster mavjud bo‘lib, ular 30 mingga yaqin korxonani birlashtiradi. 3,5 

million kishi mehnat qiluvchi mazkur korxonalarda yiliga 200 milliard AQSh 

dollariga teng mahsulot ishlab chiqariladi. O‘zbekiston iqtisodiyotida xususiy 

tadbirkorlikni rivojlantirish va sanoatlashtirish ustuvor yo‘nalish 

sifatida  belgilangan sharoitda klasterlar tizimini shakllantirish tobora muhim 

ahamiyat kasb etmoqda. Barcha tarmoqlar va hududlarda klasterlarni puxta o‘ylab 

shakllantirish ularni mamlakatning iqtisodiy rivojlanishiga hissa qo‘shadigan 

vositaga aylantirish imkonini beradi 

O‘zbekistonda klasterlarning rivojlanish tendensiyasi tahlili 

natijalari 

O‘zbekistonda 2017-yildan boshlab paxta-to‘qimachilik va meva-

sabzavot klasterlari tizimi joriy etila boshlandi. Natijada 2017-2022 yillarda 

mamlakatda 506 ta klaster shakllantirildi. 2022-yilda ular tomonidan 28,7 

trillion so‘mlik sanoat mahsulotlari ishlab chiqarildi. 

2018-2022 yillarda ushbu klasterlar tomonidan ishlab chiqarilgan sanoat 

mahsulotlari (ishlar, xizmatlar) hajmi 32 baravar ortgan. Bu ko‘rsatkich 

sanoatning qayta ishlash tarmog‘ida 2,5 baravarni tashkil qilgan. Klasterlarga 

moliyalashtirishning barcha manbalari hisobidan asosiy kapitalga yo‘naltirilgan 

investitsiyalar hajmi 2018-2022 yillarda 7,6 trillion co‘mni tashkil etgan va tahlil 

davrida bu ko‘rsatkich 5,2 baravar ortgan. Taqqoslash uchun qayta ishlash 

sanoati tarmog‘ida bu ko‘rsatkich 3,2 baravarni tashkil etgan. Klaster 

korxonalari tizimida mehnat faoliyatini olib borayotganlar soni 2018-2022 

yillarda 2,5 barvarga ortgan. Klasterlarning jami sanoat mahsulotlari turi 

bo‘yicha eksportdagi ulushi 2019-yilda 5 foizni tashkil etgan bo‘lsa, 2022-

yilda 11,4 foizga yetgan. Klasterlar tizimda mehnat unumdorligi 2018-2022 yillar 

oralig‘ida 12,9 baravar ortgan. Bu ko‘rsatkich sanoatning qayta ishlash 

tarmog‘ida 6,4 baravarni tashkil qilgan. Demak, klasterlashuvda mehnat 

unumdorligi tarmoqdagiga qaraganda 2 baravar yuqoriroq bo‘lgan. 

Tahlillar, mehnat unumdorligi bilan birga yo‘naltirilgan 

investitsiyalarning daromadlilik darajasi ham klasterlarda tarmoqdagiga yuqori 

ekanligini ko‘rsatmoqda. Hisob-kitoblarga ko‘ra, 2018-2022 yillarda klasterlarga 

yo‘naltirilgan  investitsiyalarning iqtisodiy qaytimi (daromadlilik 

darajasi)  koeffitsienti 1 dan -1,4 ga ortgan. Bu klasterlashtirish loyihalari juda 

samarali ekanligidan dalolat beradi. Bir qator klasterlarning mamlakat yoki 

mintaqa iqtisodiyotidagi o‘rnini baholash uchun  Klaster quvvati (Pc) integral 

indeksi tavsiya etiladi. Biroq O‘zbekistonda klasterlar shakllanish jarayonida 

bo‘lganligi sababli Klaster quvvati (Pc) integral indeksidan tarmoq kesimida 

foydalanish mantiqli bo‘ladi. 

